
        
            
                
            
        

    
	А. ЧЕХОВ

	 

	ХҮЗҮҮНДЭЭ АННА...

	 

	“Улсын хэвлэлийн газар” УЛААНБААТАР хотноо 1956 онд эрхлэн хэвлүүлсэн “А. П. Чехов: Сээхэлзүүр” (Өгүүллэгүүд) номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

(Б. Дэмчигдорж, П.Чойжил нарын орчуулга)

	 


I

	 

	Гэрлэх мөргөл ёслолыг сүмд гүйцэтгээд, шинэ гэрлэгсэд хөнгөн зууш хэрэглэсэнгүй, ганц ганц хундага архи ууж, хувцсаа сольж өмсөцгөөгөөд, төмөр замын буудал руу явцгаалаа. Хөгжил баясгалантай хөгжим бүжиг, хурим дайллагын оронд, харин хаа байгаа хоёр зуун мод зайтай газар мөргөл хийхээр явсныг нь зарим хүн Модест Алексеич хэргэм зэрэгтэй, бас нас ахисан болохоор хөл үймээн ихтэй найр хурим хийх нь таарамжгүй юм гэж, тэгэх нь л зүйтэй гэж сайшааж, ерөөс 52 настай түшмэл, дөнгөж 18 хүрч байгаа охинтой суухдаа, хуримын хөгжим сонсоход ч уйтгартай байх биз ээ гэж билээ. Бас Модест Алексеичийг их дүрэм дэглэмтэй хүн болохоор, тэгж сүм хийдэд мөргөл хийх гэж явж байгаа нь чухамдаа эр эмийн холбоонд ч, шашин ёс суртахууныг юу юунаас ч илүү эрхэмлэн үздэгээ залуу эхнэртээ ойлгуулах гэсэн хэрэг гэж ярилцацгаав. 

	Шинэ гэрлэгсдийг үдэж гаргахаар төрөл садан, хамт ажилладаг хүмүүс бөөгнөрөлдөж, хундагаа өргөцгөөгөөд уухай хашхирах гэж, галт тэрэг хөдлөхийг хүлээн зогсоцгоож байлаа. Багш хүний ёслолын хувцас, бортгон малгай өмссөн, Аннын эцэг Петр Леонтыич, нэлээд халамцуу, царай нь цайчхаад, гартаа хундага барьсаар вагоны цонх руу тэмүүлэн:

	— Анюта! Аня! Охин минь чамдаа ганцхан үг хэлье! гэж гуйгаад байлаа. 

	Анныг вагоны цонхоор толгойгоо цухуйлган тонгойж чагнахад Петр Леонтыич, архины үнэр ханхлуулан, чих рүү нь үлээж амьсгаадаж, учрыг нь ойлгохын аргагүй нэг юм шивнээд, нүүр, цээж, гарыг нь адислахад, эцгийнх нь амьсгаа чичирхийлж нүдэн дээгүүр нь нулимс мэлтгэнэж байлаа. Гимназын сурагч, Аннын дүү Петя Андрюш хоёр, эцгийнхээ хувцасны хормойноос угзран, царайгаа минчийлгэцгээгээд

	— Аав аа! Боль доо... Аав аа, хэрэггүй дээ... гэж шивгэнэцгээв. 

	Галт тэрэг хөдлөхөд Аня эцгээ, хундагатай архиа цалгилуулан найгасаар галт тэрэгний хойноос гуйж явааг харвал эцгийн царай их л өрөвдмөөр, гэнэхэн, цагаан санаатай, гэмшсэн төлөвтэй. 

	— Уухай! гэж хашхирч явлаа. 

	Шинэ гэрлэгсэд, вагондоо хоёулхнаа үлдэж, Модест Алексеич орж суусан тасалгаагаа үзээд, юм хумаа тавиур дээгүүр хураагаад, залуу эхнэрийнхээ урдаас харж суугаад инээмсэглэв. 

	Модест Алексеич бол дунд зэргийн нуруутай, яггүй тарган, цүзгэр гэдэстэй, урт гэгчийн хууз сахалтай, соёо сахалгүй хүн ажээ. Үсийг нь мөлчийтөл хуссан дөрвөлжин эрүү нь хөлийн өсгий шиг хэлбэртэй байлаа. Царайн хамгийн гол шинж нь гэвэл соёо сахалгүй, бөгөөд мөлчийтөл хуссан, уруул нь цустай олгой шиг бэмбэлзсэн, тарган хацартайгаа залгалджээ. Модест Алексеичийн байдал их буурьтай, алхах гишгэх нь удаан, зан ааш дөлгөөн зөөлөн ажээ. 

	— Нэг сонин явдал санаанд орж ирээд ер болдоггүй шүү. Таван жилийн өмнө Косоротов гэдэг хүн хутагтай Аннын хоёрдугаар зэргийн одонгоор шагнуулаад, баяр талархлаа илэрхийлэхээр ноёндоо очиход нь тэр нь «Та чинь одоо гурван Аннатай бол оо шив дээ. Нэг Анныгаа хөнжилдөө өвөртлөөд, нөгөө хоёрыг нь хүзүүндээ зүүгээд байх шив» гэж билээ. Тэгэхэд Косоротовын хөнгөн хийсвэр, хэрцгий зантай, Анна гэдэг эхнэр нь нөхрийндөө дөнгөж хүрч ирээд байсан юм санж. Намайг Аннын хоёрдугаар зэргийн одонгоор шагнуулах үед, манай ноён намайг тэгж хэлэх шалтаг гарахгүй биз гэж найдаж байна шүү гэж Модест Алексеич инээмсэглэн өгүүлэв. 

	Модест Алексеичийг онигор нүдээ улам жартайлган инээмсэглэхэд, Анна даган инээмсэглэх боловч «Энэ хүн нойтон зузаан уруулаараа одоо ч гэсэн үнсээд авч болзошгүй, тэгвэл би цааргалах аргагүй болсон шүү дээ» гэж бодоод сэтгэл догдлон суулаа. 

	 Модест Алексеичийн тарган биеийн намбатай хөдөлгөөн нь Аннад айж, жигшмээр муухай санагдлаа. Модест Алексеич босож, хүзүүнээсээ одонгоо авч, ёслолынхоо хувцсыг тайлаад, дан тэрлэг өмсөж:

	— Ийм л байна даа гээд Аннын хажууд суув. Гэрлэх ёслол Аннад хэчнээн их шаналгаатай болсон гэх вэ! Тэр олон лам нар, зочид, ер сүмд байгчид цөм Анныг уйтгартайяа ширтэж, яагаад энэ хөөрхөн хүүхэн хонгор, ийм ёозгүй муухай, хөгшин ноёны эхнэр болчхов доо? гэж бодоцгоож байгаа юм шиг санагдаж билээ. Анна, өнөө өглөөхөн юм бүхэн аятай сайхан боллоо гэж бахдан баярлаж байснаа, гэрлэх ёслолын үед ч гэсэн, мөн одоо галт тэргэн дотор явж байхдаа, ч гэсэн буруу хэрэгт орж хууртаад, даажигнуулж байна гэж саналаа. Баян хүний эхнэр болсон боловч мөнгө гэж юу ч үгүй, гэрлэх ёслолд өмсөх хувцсаа ч зээл тавьж хийлгэсэн билээ. Бас өнөөдөр үдэн гаргаж байсан эцэг дүү нарынхаа царайг нь харвал тэдэнд лав сохор зоос ч үгүй бололтой» Өнөө орой идэх хоолтой болов уу? Маргааш юугаа идэх бол? гэж бодохдоо ээжийг нутаглуулсан оройнх шиг, намайг явуулчхаад эцэг маань хөвүүдтэйгээ, идэх ч юмгүй, өлсөцгөөгөөд, уйтгарлан сууж байх болов уу? гэж санахдаа «Ээ чааваас, би яасан заяагүй хүн бэ дээ? Яагаад ийм заяагүй болов»? гэж бодож суулаа. 

	Эмэгтэй хүнтэй харилцаж дасаагүй, эв дүйгүй цүзгэр эр Модест Алексеич, Аннын бэлхүүсээр оролдон, мөрөн дээр нь аяархан таашаан алгадаж байхад, Анна мөнгө өгөх, эхийнхээ нас барсныг бодсоор байлаа. Эхийг нь нас барснаас хойш гимназын цэвэр бичиг, зургийн багш, эцэг Петр Леонтыич нь байдгаараа архи уучхаад гачигдал зовлон эхэлж билээ. Хүүхдүүдийнх нь гутал хувцас нь урагдаж, салбарч гүйцжээ. Эцгийг нь эвлүүлэх шүүхэд дуудан аваачаад, шүүхийн гүйцэтгэгч ирж, эд хогшлыг нь бүртгэж аваад явчхаж билээ... Юутай ичгүүртэй билээ. Тэгээд Анна, согтуу эцгээ харж хаацайлах, дүү нарынхаа оймсны цоорхойг нөхөж, идэх уух юм авах гэж зах зээл дээгүүр явдаг болж билээ. Тэгээд хүн Аннын залуу нас, гоо үзэсгэлэнт царай, гунхсан сайхан бие бялдрыг нь шагшин магтахад, бүх дэлхийн хүн амьтан цөм түүний ноорхой малгай, бэх асгасан цоорхой шаахайг нь хараад байх шиг санагддаг байж билээ. 

	Тэгээд Аня: «Эцэг маань мөдхөн архинаас болж гимназын багшийн ажлаас хөөгдөөд, түүнээсээ болж тэсэхгүй, бас ээж шиг үхчихнэ дээ» гэж үргэлж бодсоор, шөнөжин нулимс асгаруулж хонодог байжээ. Тэгж байтал танил талын авгай хүүхнүүд Аняд сайн хань нөхөр олоод өгнө гээд л хөл болж эхэлсэн билээ. Удсан ч үгүй хөгшин настай, үзэмжгүй муухай боловч, хөрөнгө мөнгө ихтэй энэ Модест Алексеич гэгчийг олжээ. Модест Алексеич бол банканд хадгалуулсан хэдэн буман төгрөгтэй, бас хүнд түрээслүүлэх гэж байгаа үе улиран дамжсан газар оронтой байлаа. Учир ёс сайн мэдэх, алдар цуутай, ноёндоо нүүртэй хүн юм байжээ. Тэгэхлээр Петр Леонтыич гуайг ажлаас нь халуулахгүй гэвэл гимназын захиралд ч юм уу, эрхэлсэн түшмэлд нь ч хүртэл ноёноороо бичиг зурвас хийлгээд өгч, аргалж чадах хүн шүү... гэж Аняд хүн ярьдаг байжээ. 

	Тэр бүгдийг эргэцүүлэн бодож байтал гэнэт хөгжмийн эгшиг, олны шуугилдах чимээ сонстон, галт тэрэг нэг багахан станц дээр зогслоо. Тавцангийн цаад талд бөөн хүн, баян хуур, хуучирсан чарлаа хийл хуурдах чимээ дуулдаж, бас тунгалаг саранд гийгүүлсэн зуслангийн өндөр хус, улиангарын цаанаас цэргийн гуулин хөгжим сонстож байгаа нь бодвол зуслан дээр магад бүжгийн үдэшлэгтэй бололтой. Буудлын тавцан дээгүүр зуслангийнхан, бас тэнгэр сайхан байхад цэвэр агаар амьсгалах гэж ирсэн хотынхон зугаацаж байлаа. 

	Тэр зуслангийн эзэн, хачин маягийн хувцастай, царайгаараа армян хүн шиг, өндөр нуруутай, хүрэн царайтай, бүдүүн биетэй Артынов гэдэг баян эр мөн явж байлаа. Артынов эмэгтэй хүний урт бошинз шиг, газраар хөврөлдсөн урт нөмрөгөө сугалдаргалаад, цамцныхаа заамыг ярчихсан, даравч1 зүүсэн урт савхин гуталтай явж байлаа. Түүний араас, урт шөвгөр хоншоортой хоёр тайга нохой, толгойгоо унжуулсхийн дагажээ. 

	Аннын нүдэн дээгүүр нулимс гүйлгэнэвч, эхээ ч, мөнгийг ч, гэрлэснээ ч бодохоо болиод, танил офицер, гимназын сурагчидтай гар барилцан, хөгжилтэйеэ инээд алдаж:

	— Сайн байна уу? сайн сууж байна уу? гэж хурдан хурдан мэндлэлцэж байлаа. 

	Аня, талбар дээр гарч ирээд, өмсөж яваа гоё сайхан шинэ малгай, үзэсгэлэнт бошинз, ер юм бүхнээ хүн амьтанд харуулах гэж сарны гэрэлд тусах газар очиж зогсов. 

	— Энд бид юунд зогсоод байгаа билээ? гэж Аннын асуухад:

	— Энд зам салдаг юм. Тэгээд шуудангийн галт тэрэг хүлээгээд байна гэж хүн хариулав. 

	Артыновын ширтээд байгааг Аня ажиглангуутаа нүдээ аньсхийн, сээтгэнэж, францаар чанга чанга ярьж гарав. Хоолойгоо эвлэгхэн аятайхан өнгөтэй байгааг бас хөгжим эгшиглэж, цөөрмийн усанд сар тусч, хүүхний хэнээ туссанаараа нэрд гарсан Артынов өөдөөс нь шуналтайяа шохоорхон ширтэж, ер цөм хөгжилтэй байгаагаас болж, Аня гэнэт баярлан хөөрөөд, галт тэрэг хөдөлж, танил офицерууд үдэж ёслох үед тэртээ модны цаанаас сонстож байгаа цэргийн гуулин хөгжмийн эгшиг даган, полькийн аяыг амандаа гунганав. Ямар ч байсан, юу ч болсон жаргалтай амьдарна гэж тэр бага буудал дээр өөрт нь бат итгүүлсэн юм шиг галт тэрэгнийхээ бүхээгт хөгжил баяртай орж ирлээ. 

	Шинэ гэрлэгсэд хийдэд хоёр хоноод, хотод буцаж ирлээ. Сангийн байранд суудаг байжээ. Модест Алексеичийг албандаа явчихлаар Аня рояль хөгжим дарах ч юм уу, уйтгарлан уйлдаг, эсвэл зөөлөн вандан дээр хажуулаад роман унших буюу ганган хувцасны загварын зурагтай сэтгүүл эргүүлж тойруулан үзэж, цаг нөхцөөдөг байлаа. 

	Модест Алексеич өдрийнхөө хоолон дээр маш их идэж, улс төрийн асуудал, хүмүүсийг энэ тэр ажилд томилсон, шилжүүлсэн, шагнасан тухай яриа дэлгэж, бас «Ажил хийх хэрэгтэй. Айл гэр болно гэдэг зугаа цэнгэл биш, хүн бүхний үүрэг мөн, ганц мөнгө ч гэсэн хайрлах хэрэгтэй. Би шашин шүтлэг, ёс суртахууныг дэлхий дээр хамгийн чухал зүйл гэж үздэг хүн» гэж өгүүлдэг ажээ. Тэгээд, хутга, сэлэм шиг бариад:

	— Хүн бүхэн өөртөө үүрэг хүлээсэн байх ёстой шүү! гэж ярьдаг байлаа. 

	Аня түүний яриаг чагнаад, айсандаа юм ч идэж чадалгүй, дандаа л өлөн хоосон хоцордог байжээ. Хоолныхоо сүүлээр, амарч, хурхиран унтах завсар, Аня төрхөмдөө очдог байжээ. 

	Эцэг дүү нар нь Анныг орохоос өмнөхөн, түүнийг мөнгөнөөс болж дур сэтгэлгүй мөртөө уйтгартай хөгшин хүнтэй суулаа гэж зэмлэн ярьж байсан ч юм шиг, нэг л хачин хардаг байлаа. Аннын бошинзын ширчигнэх чимээ, чимэг зүүлт болон ер хатагтайн төрх нь тэднийг доромжлон даажигнах мэт санагддаг байжээ, 

	Анныг байхлаар цаадуул нь баахан зовсхийж түүнтэй ярих үгээ олж яддаг байлаа. Гэвч эцэг, дүү нар нь Аняд хайртай хэвээр, Анягүйгээр хоолоо ч идэж дасаагүй байжээ. Аня тэдэнтэйгээ хамт ногоотой шөл, заваан будаа, хонины өөхөнд хуурсан, лааны тосны үнэртэй төмс иддэг байлаа. 

	Петр Леонтыич чичиргэнэсэн гараараа лонхноос архи хундагалж, бушуухан ховдоглон залгилж ярвайгаад бас угсруулан, хэд хэдэн хундага хөнтөрдөг байлаа. Дүрэлгэр том нүдтэй, туранхай цонхигор царайтай Петя, Андрюш хоёр, лонхыг нь авчаад:

	— Аав аа, хэрэггүй дээ... одоо боль доо... гэлцдэг билээ. Анныг ч бас, дахиад битгий уугаач гэж эцгийгээ аргадан гуйхад, Петр Леонтыич гэнэт уурсаж, гараа зангидан, ширээ шаагаад:

	— Би өөрийгөө хэнээр ч цагдуулахгүй, ээ муусайн жулдрай, гөлөгнүүд ээ! Би та нарыг бүгдийг чинь хөөгөөд явуулчихна шүү! гэж хашхирдаг билээ. 

	Гэвч дууны өнгөнд тэгж чадмааргүй цагаан цайлган санаа илэрхий байх тул хэн ч түүнээс айдаггүй ажээ. Үдийнхээ хоолны сүүлээр Петр Леонтыич туранхай хүзүүгээ сунган, сахлаа хусах гэж байж эсгэсэн эрүүгээ илж, хагас цаг гаруй тольдон гоёж, үсээ ч нэг самнаж, соёо сахлаа ч нэг мушгинхан оролдож, үнэртэй ус шүршиж, зангиагаа бүчлэн зангидаад, бээлийгээ хийж, бортгон малгайгаа өмсөөд, айлд очиж хөлсөөр хичээл заах гэж явдаг ажээ. 

	Баярын өдөр бол Петр Леонтыич гэртээ тосон будгаар зураг зурах ч юм уу, эсвэл баян хуураа чарлуулан, аятайхан дуугаргах гэж ядан оролдож, өөрөө даган дуулж суудаг билээ. Эсвэл хүүхдүүддээ

	— Өөдгүй муусайн золигууд, хөгжмийг минь эвдчихэж! гэж омогдож гардаг байлаа. 

	Аннын нөхөр Модест Алексеич хамт алба хааж, сангийн байранд хамт суудаг нөхөдтэйгөө үдэш болгон хөзөр тоглодог байжээ. Хөзөр наадах үеэр түшмэдийн эхнэрүүд гэж муухай царайтай, ёозгүй хувцасласан тогооч хүүхнүүд шиг бүдүүлэг авгай нар цуглараад, өөрсдийнхөө муухайтай таарсан балиар хов жив дэгдээдэг байлаа. Модест Алексеич, Анятайгаа цуг театрт очих удаа хааяа тохиолддог байжээ. Жүжгийн завсарлагаагаар, Модест Алексеич Анныг өөрөөсөө ганц ч алхам холдуулалгүй яг сугадаж аваад л гудам, амрах тасалгаагаар цааш нааш холхиж, хэн нэг хүнтэй толгой тохилцсоноо «Энэ бол төрийн зөвлөх... ноёнтонд талтай хүн шүү... » гэх буюу эсвэл: «Орон байшинтай... их чинээлэг хөрөнгөтэй хүн шүү, энэ... » гэж Аняд шивнэдэг байлаа. 

	Зуушны лангууны хажуугаар гарахдаа нойтон бурам, алимтай бялуунд дуртай Аняд амттай юм идмээр санагдавч өөрт мөнгөгүй, нөхрөөсөө гуйхыг зовоод, хорхой нь хүрч өнгөрдөг байв. Модест Алексеич ганц лийр авч эргүүлж тойруулж үзээд

	— Ямар үнэтэй юм бэ? гэж асуугаад

	— Хорин таван мөнгө гэж хариулахад

	— Тийм байж дээ! гэж хэлээд буцааж тавьдаг байлаа. Гэвч лангуун дээр ирээд юу ч худалдан авалгүй явчих нь эвгүй тул хийжүүлсэн рашаан ус бүхэл шилээр авч ганцаараа бүгдийг нь уугаад, нүдэнд нь нулимс цийлгэнэж байдаг ажээ. Аня тэр үед Модест Алексеичийг үнэн голоос үзэн яддаг билээ. Заримдаа Модест Алексеичийн нүүр минчийн улайгаад:

	— Энэ хөгшин хатагтайд мэхэсхийн ёсол! гэж яаран хэлэхэд нь Аня:

	— Энэ хатагтайг би танихгүй шүү дээ! гэдэг байна. 

	Тэгэхэд нь:

	— Ямар хамаа байх вэ. Энэ чинь албан татварын газрын даргын эхнэр шүү, мэхэсхийн дохь гэж байна шүү. Чамайг хүүе! Толгой чинь заяа нь ойчихгүй, гайгүй! гэж бувтнан загнадаг байлаа. 

	Аннын мэхэсхийн ёслоход үнэндээ толгой нь ойчихгүй боловч их шаналгаатай байв. Аня нөхрийнхөө хэлсэн бүхнийг хийдэг ажээ. Модест Алексеичид хамгийн эргүү тэнэг амьтан шиг мэхлэгдсэндээ тэсэж ядан бухимддаг байлаа. 

	Аня гагцхүү мөнгөтэй болохын төлөө түүнтэй ханилсан байтал, харин хүнтэй суухын өмнөхөөс ч бага мөнгөтэй байдаг болжээ. Эцэг нь урьд ядаж хорь гучин мөнгө ч болов өгдөг байж билээ. Гэтэл одоо Аня сохор зоос ч үгүй сууж байлаа. Сэмхэн авчих буюу гуйх санаа байвч, нөхрөөсөө айн бэмбэгэнэдэг байжээ. Модест Алексеичаас айх явдал Аннын сэтгэл зүрхэнд аль хэдийнээс шингэсэн мэт санагддаг байлаа. 

	Анныг жаалхан байхад, гимназын захирал нь ниргэх гэж байгаа аянгын бөөн үүл, дайрах гэж байгаа галт тэрэг шиг тийм сүрдэм сүрхий аймшигт хүч мэт санагддаг байжээ. Гэрийнхэн нь түүнийг үргэлж ярьж, ноёнтон гэж айж байдаг тэр хүнээс Аня бас тэгж айдаг байлаа. Бас түүнээс гадна Аннын айдаг юм өдий төдий байсны дотор гимназын хатуу чанга, сахлаа хуссан додигор багш нараас айдаг байжээ. Яван явсаар одоо гимназын тэр захиралтай нүүр царайгаараа ч төстэй ёс дэглэмтэй хүн гэгдэх Модест Алексеичаас айдаг болов. Сэтгэл санаанд нь тэр бүх айдаг юм нь нэгдэж, асар том аймшигт цагаан баавгай мэт болоод, өөрийнх нь эцэг шиг ядуу дорой амьтныг дарж алах гэж байгаа юм шиг санагддаг байлаа. Тэгээд Модест Алексеичийн эв хавгүй бүдүүлгээр таалан тэвэрч, бузарлахад нь Аннын бие арзасхийн айсаар байх боловч, тааламжтай байгаа мэт хуурмаг дүр үзүүлэн, инээмсэглэдэг байжээ. 

	Петр Леонтыичийг нэг өдөр өөрийн сэтгэлийн сэв болсон нэг тусгүй өрийг төлөхөөр Модест Алексеичаас тавин төгрөг зээлүүлэхийг зүрхлэн гуйхад Петр Леонтыичийг хэчнээн их тарчилгасан билээ. Модест Алексеич:

	— За яах вэ, би танд мөнгө өгье. Харин архи уухаа болихгүй бол би таныг дахиад тэтгэхгүй шүү. Улсын албан хааж байгаа хүн ийм сул талтай байх нь ичгүүртэй хэрэг. Архинд шунах явдал сүрхий чадвартай сайн хүмүүсийг гутааж, олиггүй хүмүүс болгодог гэдэг хэн бүхний мэдээжийн баримтыг танд сануулах хэрэгтэй байна. Харин тийм хүмүүс биеэ бариад, архидахаа зогсчихвол, яваандаа дээгүүр тушаалтай ч болж болохуйц байдаг юм гэж ярив. Тэгээд Модест Алексеич «түүнийхээ хэрээр... », «энэ байдлаас болоод... » «дөнгөж саяны хэлснээс үзвэл... » гэсээр урт удаан яриа дэлгээд, хөөрхий Петр Леонтыич доромжлуулсандаа шаналан гутарч, архи уух хүсэл улам оргилж билээ. 

	Аннындаа ирсэн уранхай гуталтай цоорхой өмдтэй дүү нар нь бас л загнуулж зандруулдаг байлаа. Модест Алексеич, тэдэнд:

	— Хүн бүр өөртөө хүлээсэн үүрэг хариуцлагатай байдаг юм шүү! гэж хэлдэг боловч мөнгө ер өгдөггүй байжээ. 

	Харин Аняд бөгж, бугуйвч, энгэрийн зүү зэрэг үнэт зүйлс бэлэглээд энэ эдлэлүүд ядрах цагт хэрэг болно гэж өгүүлдэг байлаа. Тэгээд бас Аннын шүүгээг дандаа уудалж, эдлэлүүд нь бүрэн бүтэн байгаа үгүйг шалгадаг байжээ. 

	Өвөл ч болов. Христос мэндэлсэн өдрөөс аль урьд нутгийн сонинд, 12 дугаар сарын 29-нд тайж нарын хурлын танхимд уламжлалт өвлийн наадам болно гэдгийг зарлажээ. 

	Модест Алексеич үдэш болгон хөзөр тоглосны дараа, Аня тийш санаа зовсон байдлаар харж байгаад түшмэдийн хатагтай нартай шивнэлдэж байснаа, тасалгаа дотуураа хөндлөн гулд холхин, ямар нэг юм бодолхийлэн явах болжээ. Тэгээд нэг орой Модест Алексеич, Аннын өмнө ирж зогсоод:

	— Чи үдшийн цэнгэлд өмсөх гоёлын бошинз оёулах хэрэгтэй. Мэдэж байгаа биз? Мария Григорьевна, Наталья Кузьминишна хоёртой зөвлөж ярилцаарай гэж хэлээд зуун рубль өгөв. Аня мөнгийг нь аваад, бошинз хийлгэхдээ хэнтэй ч зөвлөсөнгүй, харин эцэгтэйгээ ярилцаад, талийгаач эх нь үдшийн наадамд яаж хувцасладаг байсан бол гэж төсөөлөхийг оролдов. Аннын талийгаач эх өөрөө дандаа шинэ маягийн дэгжин хувцас өмсдөг, Анныгаа ч үргэлж бөөцийлөн хүүхэлдэй шиг аятайхан гоёдог байжээ. Бас Аняд франц хэл зааж сургаад мазуркийг сайн бүжиглэдэг болгожээ. 

	(Аня хадамд очихоосоо өмнө таван жил айлд хүүхэд хүмүүжүүлэгч багш байжээ) Аня эх шигээ, хуучирсан бошинзоор шинийг хийж, бензинээр бээлий угааж чаддаг эрдэнэсийн зүйлийг түр хөлслөн авч зүүдэг, эх шигээ намжирдаж ч, хэлгий тултираа ярьж ч, дэгжин маягтай хөдөлж аяглаж ч чаддаг, бас хэрэг тохиолдвол бахдан, баярлах буюу уйтгартай гөлөрч чаддаг, гайхсан байртай ширтэж ч чаддаг байжээ. Харин Аннын хар үс, хар нүд, түргэн зан, үргэлж гоёж гангалдаг төрх нь эцгийгээ дуурайжээ. 

	Үдшийн наадамд очихоос хагас цагийн урьд Модест Алексеич, Аннын том толинд харж, одонгоо хүзүүндээ зүүх гэж, гадуур цамцгүй орж ирээд, Аннын гоо үзэсгэлэнт царай, шинэхэн гоёлынх нь гялтганасан сайханд дур булаагдам, сэтгэл тун хангамжтайяа хацраа маажинхан байж:

	— Чи минь юутай сайхан... гоо үзэсгэлэнтэй юм бэ, Анюта минь! гэж баяр хөөр болсон дуугаар үргэлжлүүлэн:

	— Би чамайг жаргааж баярлуулсан, харин чи өнөөдөр намайг нэг баярлуулахад болох биз ээ! Би чамайг гуйя! Чи гэгээн эзэнтний хатантай танилцаж үзээч! Тэнгэрийг бодоорой! Би тэр хатнаар зуучлуулбал, хэргэм зэрэг нэмүүлж болох юм гэж ярьж байв. 

	Үдшийн наадамд очихоор явлаа. Тайж нарын хурлын танхимын хашааны хаалгаар ороход хаалгач нар хүндэтгэн тосов. Хувцасны өлгүүр бүхий үүдний өрөөнд ороход зарц нар бөндгөнөж, мөрөө ил гаргаж, хувцасласан хатагтай нар сэрүү татсан салхинаас дэвүүрээрээ биеэ халхлан зогсож байв. Лааны тосны үнэр, цэргүүдийн хувцасны үнэр танар ханхалж байлаа. 

	Аня нөхөртэйгөө сугадалцан, хөгжим чагнаж, шатаар дээш гарч явахдаа олон лаанд гэрэлтсэн өөрийгөө том толинд хараад тэр нэг сартай шөнө галт тэрэгний буудал дээр ямар ч болов аз жаргалтай амьдарна гэж зөгнөн бодож байсан баяр баясгалан сэтгэлд нь сэргэн санагдав. 

	Аня өөрийгөө хүүхэд биш хатагтай гэдгээ анх удаа мэдрээд, алхах гишгэхдээ талийгаач эхийнхээ төрх байдлыг өөрийн эрхгүй дуурайв. Өөрийгөө их баян, дур зоригоороо юм байна шүү гэж анх удаа санав. Хамт яваа нөхрөөсөө ч зовохоо болив. Учир юу вэ гэхэд их танхимын босго алхмагц хөгшин нөхөртэйгөө хамт яваа нь түүнийг гутааж байгаа хэрэг огт биш, харин эр хүний шохоорхлыг ихэд татдаг тийм нууц далдын сонин байдалтай болгож байгааг мэдлээ. 

	Уудам танхимд хөгжим эгшиглэн, бүжиг эхлэв. Сангийн байшинд сууж байснаа энд ирээд, сацармал гэрэл янз бүрийн хүмүүс хөгжмийн эгшиглэл, шуугиан чимээнээс төрсөн сэтгэлд автагдсан Аня, их танхимын доторхыг ажиглан хараад: «Юутай сайхан юм бэ!» гэж бодлоо. Үдэшлэг зугаалга дээр дайралддаг байсан танил офицер, багш, өмгөөлөгч, түшмэл, газрын эзэн, гэгээн эзэнтэн, Артынов нарыг хармагц тэр олны дундаас ялган танилаа. Цээж биеэ ил гарган хувцаслаж, ихэд гоёж гангалсан, дээд ангийн сайхан, муухай янз бүрийн хатагтай нар лангуу бүхээгийн хавиар байраа эзэлчхээд, ядуусыг тэтгэх хөрөнгө хуралдуулах бадрын наймаа эхлэх гэж байлаа. 

	Мөрөндөө ёслолын гоё мөрдөс хадсан лут том биетэй офицер (Аня тээр жил гимназад сурч байхдаа хуучин Киевийн гудамжинд түүнтэй танилцсан боловч одоо нэрийг нь санахгүй байлаа), газрын хаанаас ч гараад ирснийг бүү мэд, гэнэт хүрч ирээд вальс хийхийг урив. Аня тэр офицертой эргэлдэн эргэлдсээр нөхрөөсөө холдоход, ёстой л хүчит салхинд туугдсан далбаат завиар хөвөн одоод, нөхөр нь алс тэртээ эрэг дээр хоцрох мэт санагдав. Аня, хүн хүнтэй ээлжлэн, вальс, польк, кадрилийн аль алиныг хүсэл шуналтайяа бүжиглэж, хөгжмийн эгшиглэл, олны шуугианд сэтгэл хөөрөөд, орос, франц хэл хутгалдуулан шулганаж нөхрөө санах байтугай ер юуны ч тухай бодох зав чөлөөгүй, хөгжилдөн цэнгэж байжээ. Аня эрчүүлд ихэд тоогдон таалагдаж байгаа нь үзтэл илэрхий, тиймгүй байхын ч аргагүй ажээ. Аннын сэтгэл догдолж дэвүүрээ дэвж ядан чичирч, юм уухыг мөрөөдөж байлаа. 

	Бензиний үнэр ханхалсан үрчгэр фрак өмссөн эцэг Петр Леонтьич нь улаанаар чимж будсан хөлдмөл зууш барьж Аннын дэргэд хүрч ирээд:

	— Өнөөдөр чи тун хөөрхөн харагдаад байна. Хадамд даан ч эрт багадаа оччихож дээ гэж би өнөөдөр, урьд урьдынхаас илүү харамсаж байна... Яах гэж ингэв? Бидний тусын төлөө тэгснийг чинь мэднэ. Гэвч... гэснээ чичирсэн гараар өврөөсөө бөөн мөнгө гаргаж ирээд: — Би өнөөдөр хичээл заасныхаа мөнгийг аваад, чиний нөхөрт тавьсан өрөө төлж чадах боллоо гэж Аняг ширтэн ярив. 

	Аня дийзтэй зуушаа эцэгтээ бариулчхаад, ямар нэг хүнтэй бүжиглэн, хоромхон зуур алга болов. Хамт бүжиглэж яваа хүнийхээ мөрөн дээгүүр эцгээ зэрвэсхэн харвал зүймэл гөлчгөр шалан дээгүүр гулган байж, нэгэн хатагтайг тэврээд, тасалгаа дундуур бүжиглэн явлаа. «Эрүүлдээ мөн ч сайхан аа!» гэж бодоод мазурк бүжиг явахлаар бас өнөөх лут офицертой бүжиглэж гарав. Лут офицер бүжиглэх дургүй нь хүрч, ууттай мах шиг хөдөлж ядан, хөлөө арай гэж зөөж байхад Аня харин гоо сайхан царай, нүцгэн хүзүүгээрээ өдөөж, хажууд нь дүүлэн бүжиглэж байхдаа, Аннын нүд аальгүй маягтай гялалзаж, хөдөлгөөн нь их шуналтай байсан боловч цаадах офицер улам ч хайхрамжгүй болж, гараа ван хаан мэт өршөөнгүйеэ сунгав. 

	— Уухай болж байна даа харин! гэж тойрсон олон хүн ярьцгаав. 

	Лут офицер бага багаар сэргэсээр сэтгэл хөдлөн догдолж, Аннын гоо сайханд автагдан, бүр хөөрөөд хөнгөн шингэн бүжиглэж гарахад, харин Аня өөрөө хатан хаан цаадах офицер боол нь юм шиг, дал мөрөө хөдөлгөсхийн зальтайяа ширтэж явлаа. Тэр үед тасалгаа доторх хүмүүс цөм тэр хоёрыг нүд салгалгүй ширтэн атаархаж байгаа мэт Аняд санагджээ. Лут офицер Аняд талархлаа илэрхийлж дөнгөж амжтал цугласан олон зам тавин, хоёр тийшээ ярагдаж, эрэгтэйчүүд гараа унжуулцгаан, нэг л жигтэйхэн модойн зогсоцгоов. Ажиглавал хоёр одон зүүсэн фрактай гэгээн эзэнтэн Аня тийш ирж явлаа. Гоёхон хүүхэн харахлаараа дандаа л уруулаа хэмлэн, нялуухнаар инээмсэглэж байдаг гэгээн эзэнтэн, мөн л тэгсээр, үнэхээр Аняг нүд салгалгүй ширтэн ирлээ. 

	— Маш баярлалтайяа! Тун их баярлалтай хэрэг ээ... Эрдэнэ мэт ийм гоо үзэсгэлэнт эхнэрээ биднээс одоо болтол нууж байсны учир нөхрийг чинь шоронд хорих тушаал өгнө дөө. Би тан дээр эхнэрийнхээ даалгавраар ирлээ гэж гэгээн эзэнтэн хэлж, Анятай гар барилцаад:

	— Та бидэнд туслалцах ёстой.. Аа, аа!.. Америкийнхан шиг... бид танд сайхан болж төрсний шагнал болговол зохино... Аа, аа!... Америкууд гэж... таныг манай эхнэр хүлээж чадаад байгаа шүү гэв. 

	Гэгээн эзэнтэн Аняг хөтөлсөөр яваад нэг бяцхан мухлагт оруултал, амандаа том чулуу үмхчихсэн юм шиг дэндүү том хацартай, ахимаг насны хатагтай байв. 

	— Бидэнд туслалцаач! Бадрын наймаанд хөөрхөн хүүхнүүд цөм ажиллаад байхад та л ганцаараа яагаад ч юм бэ, зугаалаад байна. Та яагаад бидэнд туслахыг хүссэнгүй вэ? гэж тэр хатагтай гуншгинан асуув. 

	Өнөөх хатагтай явж, Аня мөнгөн халуун тогоо олон аяганы дэргэд түүний байрыг эзлэн суугаад хоцорлоо. Тэр дорхноо гүйлгээ сайтай наймаа эхлэв. 

	Аня аяга цайг нэг рублиэс доошгүй үнээр худалдав. Лут офицерыг шахаж байгаад, гурван ч аяга цай уулгав. 

	Бүлтийсэн нүдтэй, амьсгаа давхацдаг өвчинд нэрвэгдсэн, өнөөх баян Артынов хүрч ирлээ. 

	Артынов зун өмсөж явсан тэр гайхал хувцсаа өмсөөгүй, нийтийн адилаар фрак өмсжээ. Анягаас нүд салгалгүй ширтэн нэг завьяа хундага дүүрэн шампань дарс хөнтөрч, зуун рубль төлөөд, бас цай ууж, дахин зуун рубль төлөх тэр зуур үг дуу ч үгүй, амьсгаа нь давхцан шаналж байлаа. 

	Өөрийнх нь харц, инээмсэглэл тэр хүмүүст тун ханамжтай таатай сайхан санагдаж байгааг мэдээд Аня худалдан авагчдыг уриалан дуудаж, тэндээс мөнгө хурааж байлаа. Хөгжим, бүжиглэл, ёслолт мэхэсхийлтээр дүүрсэн инээдэм шуугиант энэ амьдралаар аж төрөхийн тул хүн болж төрснөө Аня сая бүрэн ойлгоод, эртнээс нааш өөрийг нь ямар нэг юм дарж алах гэж байгаа юм шиг айж бэмбэгэнэдэг байсан нь одоо инээдэмтэй мэт санагдлаа. 

	Одоо хэн гуайгаас ч айхыг болиод, харин «талийгаач эх минь байсан бол миний амжилтад хамт баясалцах сан даа» гэж харамсав. 

	Аннын эцэг Петр Леонтьич архинд халамцаж, царай нь цайсан боловч, гуйвж дайвалгүй явсаар Аннын мухлагт ирээд хундага коньяк гуйв. 

	Эцгээ хараад (тийм ядуу, жирийн нэг эцэгтэйдээ харин ичиж байжээ) юу гэж хэлж түлэх бол гэхээс царай нь минчийн улайв. Гэтэл Петр Леонтьич архиа уучхаад, ганц ч үг дуугаралгүй, хэдэн цөөн мөнгөнөөсөө арван рубль суга татан авч чулуудчихаад, сүрхий догь явчхав. 

	Сүүлхнээр нь Петр Леонтьич qrond rond гэдэг тойрон бүжиг хийж явахдаа найган ганхан, ямар нэг юм хашхиран, хамт яваа хатагтайгаа ичээж байгааг Аня хараад, гурван жилийн урьд нэг үдшийн наадам дээр бас л ингэж хашхирч, гуйвж дайвж яваад, эцэстээ цагдаагаар гэртээ хүргүүлж, маргааш нь гимназын захирал ажлаас хална гэж занаж байсныг санав. Энэ далимд түүнийг санахгүй байж болшгүй еэ!

	Мухлагт байсан халуун тогоо хөрж унтраад, ядарч зүдэрсэн бадрын худалдаачин хүүхнүүд олсон мөнгөө амандаа чулуу үмхсэн мэт цулцгар хацарт настай авгайд тушааж өгөх үед, Аняг Артынов сугадаж аваад, бадрын наймаанд оролцогсдод зориулан үдшийн хоол зэхсэн их танхимд хөтлөн оруулав. 

	Хориодхон хүн хооллож байсан боловч тун их шуугиантай байлаа. Гэгээн эзэнтэн: «Бид энэ баялаг тансаг гуанзанд өнөөдрийн бадрын наймааны зорилго болсон хямд хоолтой гуанзнуудын хөгжилт цэцэглэлтийн төлөө уугууштайяа!» гэж хундага өргөв. Бригадын генерал: «их бууг ч эрхэндээ оруулж чадах их хүчин болсон эмэгтэйчүүдийн төлөө ууцгаая!» гэхэд цөм, хатагтай нартай хундага тулгацгаав. Үлэмж их хөгжил баясгалантай байлаа. 

	Аняг харихад үүр цайчхаад, тогооч авгай нар зах зээл рүү очицгоож байв. Шинэ сонин сэтгэгдэл дүүрэн баярлам мансууран, ядарч зүдэрсэн Аня орондоо ормогц даруй унтжээ. 

	Өдрийн хоёр цаг болж байхад Аняг шивэгчин хүүхэн дуудаж сэрээгээд Артынов ноёнтон айлчилж ирээд байна гэж айлтгав. Аня түргэн гэгч хувцаслаад зочлох өрөөнд орлоо. Артыновын сүүлхнээр гэгээн эзэнтэн, бадрын наймаанд оролцсонд нь баяр талархлаа илэрхийлэхээр бас хүрэлцэн ирлээ. Гэгээн эзэнтэн, Аня руу нялуунаар ширтэн уруулаа хэмлэж гарыг нь үнсэн, дахин ирэх зөвшөөрөл гуйгаад буцав. Аня зочлох өрөөнийхөө гол дунд яг зогсон, мэл гайхаж, амьдралд нь гайхамшигт их өөрчлөлт ийм хурдан гарсанд итгэж ядан байх зуур эр нөхөр Модест Алексеич нь ороод ирлээ. Модест Алексеич ч гэсэн алдар цуутай, хэргэм зэрэг ихтэй хүмүүсийн дэргэд зусардан бялдуучилж хүндэтгэн биширдэг нялуун байдлаараа Аннын өмнө зогсож байхад, Аннын баярлах, дургүйцэх, жигших сэтгэл зэрэгцэн оргилж ингэлээ гээд юү базаах вэ гэж лавтай мэдээд:

	— Тонил, муу чалчаа! гэж тов тодхон хэлэв. 

	Түүнээс хойш Аня, олноороо ой модонд явах ч юм уу, гадуур энгийн зугаалах, жүжигт оролцон, тоглох зэргээр огт зав чөлөөгүй байх болжээ. Өдөр бүхэн үүр цайсан хойно гэртээ ирж зочлох өрөөний шалан дээр унтдаг мөртөө олон цэцэг дунд унтдаг гэж хүн амьтанд сэтгэл хөдлөм худал ярьдаг байжээ. 

	Мөнгөний хэрэгцээ ч их гарах болов. Гэвч Аня, Модест Алексеичээс айхаа болиод мөнгийг нь өөрийнхөө юм шиг зарцуулдаг байлаа. Модест Алексеичээс мөнгө гуйдаг ч, нэхэж шаарддаг ч үгүй, харин тооцооны хуудас буюу эсвэл: «Энэ хүнд 200 рубль өг», «100 рубль даруй төл!..» гэсэн зурвас явуулдаг байжээ. Улаан өндөгний баярын өдөр Модест Алексеич, Аннын хоёрдугаар зэргийн одон хүлээн авчээ. Баяр талархлаа илэрхийлэхээр очиход нь гэгээн эзэнтэн уншиж байсан сониноо хажуу тийш тавьж, зөөлөн сандал дээрээ тухтай суугаад:

	— Одоо ингэхлээр та, гурван Аннатай бол оо шив дээ. Хөнжилд чинь нэг, хүзүүний чинь хоёр гэж гэгээн эзэн ягаан хумстай цагаан гараа харж хэлэв. 

	Модест Алексеич хамаагүй чанга инээд алдуузай гэж хоёр хуруугаараа уруулаа дарсхийж байгаад:

	— Одоо ч би, нэг бяцхан Владимиртай2 болоосой гэдгийг хүлээгээд байх явдал үлдээ шив. Танаас адислан хайрлахыг зүрхлэн гуйя гэв. 

	Модест Алексеич Владимирын дөрөвдүгээр зэргийн одонд санаархсанаа ингэж битүүхэн хэлжээ. Тэгээд зориг төгөлдөр, бүтэлтэй уран ов гаргаж чадсанаа яаж газар сайгүй ярихыгаа бодож, бас нэг тийм мэргэн үг хэлье гэж байтал гэгээн эзэнтэн уншсан сонин руугаа ухаан тавиад яриа дууссаныг мэдэгдэж, толгой дохив...

	Аня гурван морьтой сүйхээр давхих, Артыновтой анд явах, нэг бүлэгт жүжигт тоглох зэргээр цаг нөхцөөж, эцэг, дүү нар дээрээ очих нь улам цөөрлөө. Эцэг дүү нар нь Анягүйгээр хоолоо идэцгээдэг болов.

	Петр Леонтьич урьд урьдынхаас илүү их ууж, мөнгө ч үгүй болоод, баян хуураа хүртэл аль хэдийнээ өрөнд өгчихсөн билээ. Петр Леонтьичийг гудамжинд уначихна гээд хүүхдүүд нь гадуур ч ганцаарыг нь гаргадаггүй, дандаа л хянаж байдаг болжээ.

	Аня хуучин Киевийн гудамжаар хос морь хөллөсөн тэргэнд сууж, хөтчийн оронд Артыновыг урдаа суулган жолоодуулж, давхин явахдаа эцэгтэйгээ дайралджээ. Петр Леонтьичийг малгайгаа аваад, ямар нэг юм хашхирах гэтэл Петя, Андрюш хоёр хөвүүн нь сугадан авч гуйн аргадаж:

	— Аав аа хэрэггүй дээ... аав а,а боль доо, гэцгээлээ. 

Заметки

		[←1]
	 Даравч гэж гутлын өсгийд зүүдэг төмөр. Ташуурын оронд хэрэглэдэг юм. 




	[←2]
	 Владимир гэж нэг одонгийн нэр, үүнд Владимир гэдэг хүүтэй болохыг хүсэхийн хамт, ёгтоор одон гуйжээ.

